
 
  



Ársskýrsla Umf. Stafholtstungna 2023 
 

Líkt og undanfarin ár var aðalfundur Umf. Stafholtstungna haldinn á 

vormánuðum. Bar þar hæst að Helena Rut Hinriksdóttir lét af 

störfum eftir fjögurra ára formennsku og tók Ólafur Daði Birgisson 

við sem formaður, en áður hafði hann gegnt stöðu gjaldkera. Thelma 

Dögg Harðardóttir var síðan kjörin gjaldkeri til tveggja ára og Hafdís 

Jóhannsdóttir hélt áfram ritarastörfum. Þessi þrjú mynduðu stjórn 

umf. Stafholtstungna árið 2023 og óhætt að segja að samstarfið hafi 

gengið vel. Haldnir voru 3 stjórnarfundir á liðnu ári.  

Starf Umf. Stafholtstungna var með hefðbundnari blæ árið 2023 en 

árin á undan, en þá hafði heimsfaraldurinn sett mark sitt á starfið. Í upphafi árs stóð félagið 

fyrir félagsvist og flugeldasýningu í samstarfi við Kvenfélag Stafholtstungna og Bjsv. Heiðar 

og var það vel sótt eins og alltaf.  

Sambandsþing UMSB féll í skaut félagsins á vormánuðum og var það haldið í Þinghamri. 

Stjórn Umf. Stafholtstungna vill þakka stjórn og framkvæmdastjóra UMSB fyrir gott samstarf 

í tengslum við þennan stóra viðburð.  

Meðal viðburða sem Umf. Stafholtstungna tók þátt í árið 2023 voru Varmalandsdagar í byrjun 

júní. Þar stýrði Ása Erlingsdóttir útieldun og brauðbakstri yfir opnum eldi, gestum til mikillar 

ánægju og var ánægjulegt að sjá hversu margir sáu sér fært að mæta. Félagið stóð venju 

samkvæmt fyrir hinu árlega 17. júní hlaupi GBF á Varmalandi og fór það vel fram. Að loknu 

hlaupi fengu allir þátttakendur verðlaunapening og sigurvegarinn fékk farandbikarinn góða 

afhentan. 

Hinn árlegi reiðtúr Ungmennafélagsins var farinn í júlímánuði en var hann fremur fámennur 

og er því í endurskoðun hvort hann verði endurtekinn á næsta ári. Í reiðnefnd eru: Kristín 

Kristjánsdóttir, Bakkakoti, Auður M. Ármannsdóttir, Ási og Sigríður Arnardóttir, Miðgarði. Á 

síðasta aðalfundi var ákveðið að leggja niður göngunefnd félagsins og voru þá Birgir 

Hauksson, Guðmundur Finnsson og Íris Grönfeldt leyst frá nefndarsetu þar. Stjórn félagsins 

þakkar þeim fyrir vel unnin störf á liðnum árum.  

Mót og mótahald var ekki á dagskrá í ár og hefur Ármót ekki verið haldið í þónokkur ár, mun 

stjórn félagsins leitast eftir á næsta ári að kanna hug nágrannafélaganna til Ármóts og hvort 

þráðurinn skuli tekinn upp að nýju. Mótanefnd félagsins skipa Þórunn Jóna Kristinsdóttir, 

Túni og Ásgeir Ásgeirsson, Þorgautsstöðum. Einnig hefur starf leikdeildar Umf. 

Stafholtstungna legið niðri um skeið. Í stjórn deildarinnar eru: Formaður: Þorbjörg Saga 

Ásgeirsdóttir, Þorgautsstöðum. Gjaldkeri: Erla Gunnlaugsdóttir, Laugalandi. Ritari: Sigurlaug 

Kjartansdóttir, Hamraendum. 

Sumaræfingar félagsins voru endurvaktar eftir árshlé og skiptu Jóhann Haraldur Dan 

Hafdísarson og Ólafur Daði Birgisson með sér þjálfun. Æfingarnar voru ágætlega sóttar og 

ánægjulegt að sjá aukinn fjölda yngri iðkenda 



Íþróttaskólinn var endurtekinn í ár á haustmánuðum og skiptu Helena Ólafsdóttir og Lilja 

Rannveig Sigurgeirsdóttir með sér verkum þar. Skólinn var vel sóttur og sóttu hann um 16 

börn. Starfsemi hans fór fram á Varmalandi í 7 vikur.  

Brynjólfur Guðmundsson sá að venju um dósasöfnun fyrir hönd félagsins, en það hefur verið 

helsta fjáröflunarleið Umf. Stafholtstungna undanfarin ár. Dósum er safnað við bæinn Tún, í 

sumarbústaðahverfi Munaðarness, við Esjuskálann/Bauluna og á tjaldstæðinu að Varmalandi. 

Er Binna sérstaklega þakkað fyrir sitt framlag til félagsins. 

Ég þakka stjórnarmönnum og þeim félagsmönnum sem skipa nefndir félagsins fyrir 

óeigingjarnt starf í þágu félagsins. 

f.h. stjórnar Ungmennafélags Stafholtstungna 

Ólafur Daði Birgisson 

